
ЭПІТЭТ ЯК МОЎНА-СТЫЛІСТЫЧНЫ СРОДАК 
У МАСТАЦКІМ КАНТЭКСЦЕ

На працягу стагоддзяў эпітэт разглядаўся як своеасаблівае ўпрыгожванне 
мовы, якое надае літаратурнаму твору бездакорнасць стылю і вытанчанасць. 
Аднак хуткае развіццё лінгвастылістыкі як навукі і асабліва прызнанне тэорыі 
функцыянальных стыляў у якасці асновы для стылістычнага аналізу садзей- 
нічала таму, што пачаліся па-новаму ацэньвацца некаторыя традыцыйныя 
стылістычныя паняцці, у тым ліку і эпітэт, адзін з самых старажытных і най- 
больш пашыраных стылістычных выразных сродкаў вуснай і пісьмовай мовы. 
Вось чаму з цягам часу філолагі адмовіліся ад меркавання, што эпітэт выкон- 
вае ў кантэксце толькі эстэтычныя, чыста дэкаратыўныя функцыі, і прызналі 
яго ролю як эфектыўнага стылеўтваральнага сродку.

Стылістычная функцыя эпітэта ў мове мастацкай літаратуры ў самым 
агульным выглядзе -  гэта яго непасрэднае прызначэнне, пад якім разумеем,

па-першае, той аб’ём стылістычнай інфармацыі, яіс/ю пісьменнік укладае ў 
эпітэт, і, па-другое, тое псіхалагічнае ўздзеянне, якое гэта стылістычная 
інфармацыя аказвае на чытача. У літаратурна-мастацкім творы гэтыя элемен- 
ты стылістычнай функцыі эпітэта ўзаемадзейнічаюць і ўтвараюць непа 
дзельнае адзінства: выражаюць суб'ектыўнае светаўспрыманне, думкі і па- 
чуцці аўтара аб прадметах і з'явах аб'ектыўнай рэчаіснасці і прымушаюць чы- 
тача ўбачыць і адчуць тое ж, што ўбачыў і перажыў пісьменнік.

Стылістычныя функцыі эпітэтаў у мове мастацкіх гвораў можна паказаць 
графічна:

Стылістычныя функцыі эпітэтаў

Галоўная функцыя эпітэта эстэтычна-акумуляцыйная, або эстэтычна- 
пазнавальная. Гэта функцыя агульная для ўсіх стылістычных прыёмаў у мас- 
тацкім стылі. Эпітэт, па-першае, з'яўляецца сродкам гіазнання і адлюстраван- 
ня рэчаіснасці, набыцця і пашырэння ведаў аб прадметах, з'явах, псіхалогіі 
чалавека; па-другое, служыць сродкам мастацкай выразнасці, абуджае ў чы- 
тача эстэтычныя пачуцці: На даляглядах вечар узняў сінія хмары, зліў іх з ля- 
самі, падцягнуў малако і нахмурыўся густою далечынёю (К.Ч.,3,245). Нават і 
не заўважыла Ірына, як адляцела бескпопатное дзяцініства, з песнямі, з пагу- 
лянкамі, познімі карагодамі, з лёгкімі і мінучымі дзявочымі крыўдамі, з вяс- 
новымі світаннямі, калі пахучы і празрысты бярозавы клейкі ліст, калі росы 
на золаку бываюць кусачымі, і ў кожным кусце столькі салаўіных песень, што 
заслухаешся іх... (М.Л.,2,15). Лёгкі вецер гойдаў гнуткія верхавіны, за якія, 
здавалася, чапляліся лёгкія хмары, што плылі на ўсход -  ад сонца насустрач 
ночы (І.Ш.,4,338). Ураз знікла тая застарэлая маркота, якая ў адзіноце гэтулькі 
год дапякала ёй, -  Фрузына адчула незвычайную дзявочую лёгкасць, зуха- 
ватасць, -  здавалася, вярнулася яе даўняя забытая маладосць (В.Б.,4,450).

Здольнасць эпітэта надаваць прадмету або з'яве дадатковую (часта кан 
тэкстуальна-абумоўленую) характарыстыку ажыццяўляецца праз характары- 
стычную функцыю: Ужо сінелі далі над паплавамі, узнімаўся і плыў адтуль ве- 
цер -  шырокі, мяккі (К.Ч.,4,51). А ім [салдатам], што паўзраслелі ў баях, пасу- 
ровелі, не падабаліся яго ліпучыя нейкія, уедлівыя словы (М.Л.,1,419). А ў 
вачах, добрыя, такія ясныя слёзы -  не крыўды, не скаргі і жалю, а нейкія 
зусім іншыя слёзы, якіх я нават адразу не зразумеў (І.Ш.,2,482). Піліпенка 
ўпіўся ўяго настырным, учэпістым позіркам (В.Б.,4.38).

Эпітэт можа звязвацца атрыбутыўнымі адносінамі з словамі, якія абазна- 
чаюць прадметы або з'явы, не суадносныя з пэўнымі прыметамі ў аб'ектыўнай 
рэчаіснасці, і тым самым выконвае арганізацыйную функцыю: Павал зразу ад- 
чуў звярыную радасць Алеся Мельгуна...(К.Ч., 1,254). Палазы заскрыпелі, і 
сані памчаліся віхрам па крыштальнай, наезджанай дарозе (М.Л., 1,176). Але

зірнуўшы ў яго сыты, выцягнугы дзеравяннай усмешкай твар, таксама 
ўсміхнуўся -  крыва, аднымі вуснамі (В.Б.,2,276). -  ...Мне трэба нешта сказаць 
урачу,- мядовым голасам праспявала Тамара Аляксандраўна (І.Ш.,4,343).

Адна з істотных функцый эпітэтаў -  экспрэсіўная. Экспрэсіўнасць -  кампа- 
нент стылістычнага значэння, які спужыць сродкам узмацнення эфектыўнасці 
моўнага ўздзеяння. Эпітэты перадаюць эмоцыі, пачуцці, перажыванні, на- 
строй: Як той казаў ... цягні, валачы, грабі, жары, калі маеш горла шырокае і 
кіндзюк моцны, можа, ператравіш (К.Ч.,4,230). Ускочыўшы, як сучка ў саладу- 
ху, фрыц пацее ад перапуду, і пачынаюцца труслівыя стандартныя ап- 
раўданні: я тут ні пры чым... (М.Л.,2,111). Я адказаў , што яго смярдзючаму 
фюрэру не бачыць Масквы, як сваіх вушэй (І.Ш.,3,301). -  Завядзём, а як жа! -  
са з'едлівай і шматзначнасцю намякнуў вепрукаваты паліцай (В.Б.,2,263).

Эпітэты выражаюць ацэнку прадмета або з'явы, гэта значыць, выконва- 
юць ацэначную функцыю. У залежнасці ад таго, хто ацэньвае аб'ект гутаркі, 
можна выдзеліць дзве разнавіднасці ацэначнай функцыі: а) функцыю 
індывідуальнай ацэнкі і б) функцыю калектыўнай ацэнкі:

а) Не чалавек гэты паганы чужынец, што прыйшоў таптаць нашу зямлю 
(К.Ч.,2,336). То праслізала ліслівасць -  ліпучая, брудная, даўкая, -  чалаве- 
чая адвечная ліслівасць (М.Л.,1,291). Іх драпежніцкую прысутнасць ён адчу- 
ваў і так (В.Б.,2,274). -  Пайшоў ты!.. -  Ягашын вылаяўся груба, па-салдацку,- 
Слінявы інтэлігент! Смярдзючы дэмакрат! (І.Ш.,1,91).

б) Нават і ваўкі не дастануць паганых касцей (К,Ч.,2,38). Калі не зада- 
вішся, сабака... То нам давядзецца самім апаганіць свае рукі аб тваю халуй- 
скую скуру... (М.Л.,4,243). Гадаўё вы паганае! Гітпяроўскае! (В.Б.,2,211). 
Глядзіце, да чаго давялі наш горад гэтыя тупагаловыя фашысты, якія дбаюць 
толькі аб адным: грабіць і грабіць, забіваць і грабіць! (М Л.,4,261).

У сваю чаргу арганізацыйная функцыя ўключае функцыю стварэння во- 
бразнасці і звышарганізацыйную функцыю, экспрэеіўная функцыя -  экс- 
прэсіўна-эмацыянальную і экспрэсіўна-ўзмацняльную, ацэначная -  функцыі 
эмацыянальнай і інтэлектуальнай ацэнкі.

Адна з істотных функцый эпітэта -  стварэнне вобразнасці. Гэта агульная для 
ўсіх эпітэтаў функцыя -  перадаваць вобразную інфармацыю: I гулкія песні асення- 
га ветру ў шырокіх папях, над золатам радасных хат...(К.Ч., 1,297). Стары Дня- 
про ласкава цалаваў рукі і ногі мужным і добрым з чіыстымі сэрцамі людзям 
(І.Ш.,3,438). Бледныя зоры пачынаюць ярчэць, густым блакітам напіваецца неба, 
і стыль не стыль -  нібы ветры паўднёвыя лашчацца, шалясцяць празрыстымі ка- 
вылямі, цёплымі крыламі авяваюць пахучыя прасторы зямлі (М.Л.,1,294). Невя- 
дома было, адкуль і чаму яна, гэта яго лагоднасць -  ці мо ад высокага яснага не- 
ба, ці ад хараства гор або неабсяжнага шырачэннага прастору, што раскінўся 
адсюль, а можа, ад нябачанага ніколі казачнага багацця кветак і нават 
дзівосных, змешаных у адзін духмяны водар пахаў? (В.Б.,1,382-383).

Сутнасць звышарганізацыйнай функцыі эпітэтаў у тым, што за кошт ад- 
метнага аб'яднання і арганізацыі не звязаных ва ўмовах нарматыўнай спалу- 
чальнасці слоў ствараюцца дадатковыя семантычныя сувязі паміж эпітэтам і 
паяснёным назоўнікам: Яны [вятры] густа ішлі ў сваю дарогу, дзікаю ласкаю 
ападаючы на зямлю. (К.Ч.,4,54). I ўсюды ціхая радасць паразліта (М.Л.,1,119). 
Ён [Алесь] прачытаў колькі радкоў сабе, варушачы губамі, потым з натугай 
пракаўтнуў сухую сліну (І.Ш.,5,442). Кулі густа прашывалі голле, з усіх бакоў 
сыпала ігліцай, але ён [Сотнікаў] шыбаваў наўпрост як мага далей і праз кож- 
ную секунду з радасным жахам цвердзіў сабе: 'Жыў!", "Жыў..." (В.Б.,2,194).

Эпітэты перадаюць пачуцці, настрой, душэўнае хваляванне (радасць, 
страх, гнеў) і тым самым выконваюць экспрэсіўна-эмацыянальную функцыю: I 
раптоўна буйная весялосць ахватвае машыніста (К.Ч.,1,99). Апанавала нера- 
зумная, адчайная адвага (І.Ш.,3,375). Тыя, што сядзелі бліжэй, чулі як ён 
прашаптаў з дзікім адчаем... (М.Л.,2,433). Гэта былі радасныя хвіліны, нейкая 
невымоўная трапяткасць напаўняла хлопца... (В.Б.,2,258).

Пад экспрэсіўна-ўзмацняльнай функцыяй эпітэта разумеем здольнасць 
вобразнага азначэння перадаваць не толыкі прадметна-лагічную інфармацыю 
аб той ці іншай прымеце, але і звесткі аб яе інтэнсіфікацыі: [Сваякі] найбольш 
маўчаць або выпытваюць адзін у аднаго тое, што і так больш як трэба вядома, 
што нецікава і пра што пытацца страшэнная нудота (К.Ч.,2,101). ...Той позірк 
нясцерпным дакорам пляснуў у яго душу... Адным імпэтным рыўком ён 
[Цярэшка] ускочыў на ногі, падхоплены гнеўнай сілай, якой да нестрыванага 
цяжару наліліся кулакі, і ашалела садануў немцу ў сківіцу (В.Б.,1,320). А 
ўніжэнне для яго, гордага і незалежнага, было самай страшнай карай 
(І.Ш.,4,374). Наваліліся воплескі грамавой навалай (М.Л.,1,272). Наша ра- 
дасць была такая вялікая, такая бязмежная, што мы паходзілі на людзей, 
якія раптам пазбавіліся мовы (М.Л.,2,111).

Эпітэты выконваюць таксама эмацыянальна-ацэначную функцыю, бо пе- 
радаюць інфармацыю пра здольнасць прадмета або з'явы выклікаць у чалаве- 
ка пэўную пачуццёвую рэакцыю (станоўчую або адмоўную): Не паверыў бы, 
каб хто расказаў. Што ён -  поўны ідыёт, набіты дурань? (І.Ш.,2,336). Плюга- 
венькі быў у нас гэтакі падпрапаршчык, смаркаценькі, смярдзючым *зда- 
ваўся нам усім (К.Ч.,3,503). Нейкі час Шчарбак стаяў між станін, шырока рас- 
ставіўшы ногі, зацярушаны снегам, у ватоўцы і ссунутай набок шапцы -  лад- 
ны, камлюкаваты, дужы хлопец (В.Б.,1,232). А яна [дзяўчына] гаварыла аб 
ім, аб "Камсамольцы" [самалёт], што стаяў тут жа, побач, сторойны, падцяг- 
нуты, уквечаны... (М.Л.,1,270).

Эпітэты могуць паведамляць пра каштоўнасць, вартасць прадмета гутаркі, 
г.зн. выконваюць інтэлектуальна-ацэначную функцыю.

Інтэлеюуальная ацэнка з'яўляецца ў выніку частага ўжывання эпітэта са 
словамі, якія называюць прадметы або з'явы, што выклікаюць у грамадстве 
актыўнае асуджэнне або ўхваленне. У сувязі з гэтым эпітэт набывае сему 
інтэлекгуальнай ацэнкі станоўчага або адмоўнага характару: Каб маё няшчас- 
це стала табе [фашысту] пякельнай пакутай да самай тваёй старасці 
(К.Ч.,2.380). I калі гэты крывавы вораг супраціўляўся, ён [Размадзе] знішчаў 
яго (М.Л.,2.160). Якія дзіўныя і недарэчныя гэтыя маленькія дзеткі на фоне жу- 
дасных спусташэнняў, якія агнявым віхрам пранесліся над маленькім гарад- 
ком (М.Л.,1,164). Безумоўна, ад страху ці нянавісці людзі здольныя на самае 
чорнае прадажніцтва, але Рыбак, здаецца, не быў ворагам, таксама як не быў 
баязліўцам (В.Б.,2,268).

Эпітэты пэўных лексіка-граматычных разрадаў у мастацкім кантэксце мо- 
гуць выконваць аказіянальныя функцыі, калі выкарыстоўваюцца дпя дасягнен- 
ня розных стылістычных мэт.

Аказіянальныя стылістычныя функцыі эпітэта падпарадкоўваюцца не не- 
пасрэдна якой-небудзь названай вышэй функцыі, а ўсёй сістэме ў цэлым. Тут 
дзейнічае "прынцып полівалентнасці ў стылістыцы", калі эпітэт выконвае ад- 
разу некалькі функцый і выкарыстоўваецца для дасягнення розных сты- 
лістычных эфектаў. Прыклады для назіранняў: У яе ножкі малыя і лебядзіная 
шыя (М.Л.,1,66). Нясуцца думкі ў галаве старой, ...гудзяць часам звонкай струной 
успамінаў аб гадах пражытых, гадах ранейшых, гадах маладосці кучаравай...

(М.Л.,1.38). Абодва эпітэты лебядзіная і кучаравая ў сказах выконваюць 
функцыю стварэння вобразнасці. Акрамя таго, эпітэт лебядзіная, несучы 
інфармацыю аб наяўнасці ў прадмеце незвычайнай якасці (гутарка вядзецца пра 
печку), выконвае яшчэ і ацэначную функцыю. Эпітэт жа ікучаравая (маладосць) 
перадае душэўныя хваляванні старой жанчыны ад успамінаў пра шчаслівыя га- 
ды маладосці і тым самым выконвае дадаткова эмацыянальную функцыю. Такім 
чынам, з'яўленне дадатковых аказіянальных функцый абумоўлена ўласцівасцю 
чалавечага мыслення: пазнаючы прыметы прадметаў і з'яў аб'ектыўнай рэ- 
чаіснасці, мы адначасова ацэньваем іх або выражаем свае адносіны да іх.

Прычынай узнікнення новых аказіянальных функцый часам з'яўляецца не- 
пасрэднае лексічнае акружэнне. Прыгадаем, напрыклад, сварку Каці Гаманокз 
аднакласніцай (раман І.Шамякіна "Крыніцы"): "Мы ме дазволім гаварыць табе 
так пра Алёшу!.. "Мурзаты". Ты -  чыстаплюйка!.. беларучка! ё н  кахае цябе... 
Сапраўднай, вялікай, чыстай любоўю...- Голас яе задрыжаў ад слёз, але 
Каця перамагла сваю слабасць,- Алёша -  сапраўдны чалавек... А ты, ты за- 
водзіш шуры-муры з гэтым старым смаўжом... толькі праз тое, што ён умее 
трынкаць на гэтым тваім паламаным раялі, з якога клапы выпаўзаюць..." 
(І.Ш.,2,173). Тут эпітэты сапраўдная, вялікая, чыстая выконваюць экс- 
прэсіўную функцыю. У спалучэнні з іншымі словамі (чыстапяюйка, беларучка, 
шуры-муры, стары смоўж, трынкаць на паламаным раялі, з якога кпапы вы- 
паўзаюць) гэтыя эпітэты рэалізуюць патэнцыяльную сему сімвалічнага харак- 
тару: чысціні, прыстойнасці, бездакорнасці, беззаганнасці. Перадаючы дадат- 
ковую інфармацыю, эпітэт выконвае адначасова іншую, аказіянальную сты- 
лістычную функцыю -  ацэначную.

Прычынай узнікнення новых аказіянальных функцый эпітэта таксама можа 
быць семантычная індукцыя: пад уплывам іншых вобразных азначэнняў, да- 
пасаваных да аднаго і таго ж паяснёнага слова, у сэнсавай структуры эпітэта 
можа узнікнуць новая сема, і ён будзе перадаваць боліьшы аб'ём стылістычнай 
інфармацыі. У залежнасці ад таго, як у сэнсавай структуры слова ўзнікае но- 
вая сема, выдзяляюць два віды ірадыяцыі -  рэгрэсіўную і прагрэсіўную.

Пры рэгрэсіўнай ірадыяцыі наступны эпітэт уплывае на сэнсавую структу- 
ру папярэдніх: I гуляла на губах яго чуць заметная, гордая, звярыная 
ўсмешка (К.Ч.,1,125). Эпітэты чуць заметная, гордая (усмешка) выражаюць 
сему станоўчай ацэнкі. Пад уплывам наступнага эпітэтаі звярыная, з ярка вы- 
ражаным значэннем адмоўнай ацэнкі, эпітэты чуць заметная, гордая, такса- 
ма набываюць семы адмоўнай ацэнкі. У выніку гэтага эпітэты пачынаюць вы- 
конваць аказіянальную ацэначную функцыю.

Пры прагрэсіўнай ірадыяцыі папярэдні эпітэт уплывае на сэнсавую струк- 
туру наступных: Але ад яе слоў прачнулася Света, словы чужыя, нямецкія, 
гучныя, страшныя, не будзілі малую, а матчыны разбудзілі (І.Ш.,5,457). 
Эпітэты гучныя, страшныя перадаюць дадатковую інфармацыю аб эмацыя- 
нальным стане гераіні і, апрача звычайнай функцыі стварзння вобразнасці, 
выконваюць аказіянальную экспрэсіўна-эмацыянальную функцыю.

Аказіянальная функцыя эпітэта можа вызначацца таксама яго месцам у 
стылістычнай дыферэнцыяцыі лексікі: Разяда! Цябе ж усе і завуць так з-за тых 
тваіх смярдзючых духоў. Стаўбуней сабе ў дзеўках, разяда аблезлая 
(К.Ч.,2,271). Няхай псуюць, калі ён гэтакі разумны, падла гэтая старая, 
няўдапая, здохлая! (К.Ч.,3,445). У такіх галіфэ ды па вуліцы -  дзеўкі пяткі 
адаб'юць, услед бегшы... А перад хлопцамі іншымі, перад імі, задрыпанымі 
(М.Л.,1,323). Электрычны набор чужых думак (І.Ш.,4,109). Гэтых "арыстакратаў” 
усюды шкадуюць - у  іх павінны быць зоркія, стэрэаскапічныя вочы (І.Ш.,3,241).

Узнікненне аказіянальнай функцыі элітэта можа быць абумоўлена пэўным 
стылістычным заданнем аўтара. Прыгадаем, напрыклад, эпітэты-анакалуфы, 
далучальныя і парцэляваныя эпітэты, эпітэты-паўторы, разнастайныя канвер- 
генцыі стылістычных прыёмаў: Як малаткі застукалі Славіку ў скроні. Здрада! 
Чорная здрада! (І.Ш.,4,295). I яе [зязюліна] аднастайная песня лёгка аддава- 
лася ў сэрцы, гукі песні абуджалі невыразныя думкі, думкі такія ласкавыя, 
такія кволыя, як белыя бярозкі абапал дарогі. Такія вось думкі. Няясныя, 
кволыя. Лёгкія, як туман. I салодкія (М.Л.,1,195).- Павал, Павал, глядзі, 
-  зноў дабягае да Паўла голас Тодара з задняга воза, голас нейкі цвёрды, 
слізкі, як мокрая гадзюка (К.Ч.,1,253). Кіслыя думкі ў Джо, кіслы твар 
(М.Л.,1,288). Хутчэй у прасторы, у вострую трывогу, у востры сум, у вострую 
радасць людзей (К.Ч., 1,471).

Такім чынам, стылістычныя функцыі эпітэтаў у мове беларускай мастац- 
кай прозы ўяўляюцца як складаная, іерархічна арганізаваная сістэма, усе эле- 
менты якой узаемазвязаныя і ўзаемаабумоўленыя.

